
2004 çулхи авӑн уйӑхĕн 5-мĕшĕнче чӑваш халӑхĕн мухтавлӑ ывӑлĕ, СССР космонавт-летчикĕ, авиаци генерал-майорĕ, Совет Союзĕн икĕ хут Геройĕ, Чӑваш Республикин Хисеплĕ гражданинĕ Андриян Григорьевич Николаев 75 çул тултармаллаччĕ. Чӑваш Республикин Правительство çуртĕнче ĕçлев, социаллӑ пурнӑç тата демографи политикин министрĕ Валерий Андреев председатель ертсе пынипе çак юбилее хатĕрленсе ирттерес енĕпе ĕçлекен йĕркелӳ комитечĕн пĕрремĕш ларӑвĕ пулнӑ.

Чӑваш Енре çак паллӑ куна паттӑр хӑй пурӑннӑ чухнех хатĕрленме пуçланӑ. Çуралнӑ кунне тӑван тӑрӑхра уявламалли плана космонавт Пĕтĕм Раççейри ял вӑййисене ирттерме кунта юлашки хут килсен те сӳтсе явнӑ. «Андриян Николаев хӑйĕн çуралнӑ кунне уявлама Мускаври çывӑх тусĕсене чĕнесшĕнччĕ, çавӑнпа унӑн кӑмӑлне шута илетпĕрех»,– тенĕ В. Андреев.

Нумаях пулмасть кӑна, çурла уйӑхĕн 11-мĕшĕнче, А. Николаев вилнĕренпе 40 кун çитнине асӑнтӑмӑр пулин те, 75 çулхи юбилее Чӑваш Енре асӑну мероприятийĕ пек йĕркелесшĕн. Чи малтанах, паллах, К. Иванов ячĕллĕ Чӑваш патшалӑх академи драма театрĕнче авӑнӑн 3-мĕшĕнче ирттерекен каç. Мероприятисен планĕнче çавӑн пекех  республика шайĕнчи спорт мероприятийĕсем, пухусем, тĕрлĕ учрежденири асану каçĕсем.

Юбилейĕн культура программи анлӑ пулмалла. Чӑваш патшалӑх академи капелли Шуршӑлта хорпа вокал-симфони музыкин «Сан ятупа юрлатпӑр!» концертне кӑтартать, çавӑн пекех вокалпа симфони музыкин «А. Г. Николаева асӑнса» концерчĕ пулать. Республикӑри музейсенче (çав шутра  Космонавтика музейĕнче те) ятарлӑ куравсем уçӑлĕç. Наци библиотекинче тата тĕслех библиотекӑсенче «Шуршӑл. Тĕнче уçлӑхĕ. Шуршӑл» Интернет-акци, А. Николаев летчик-космонавт çинчен каласа паракан компакт-диск тата Интернет-проект презентацийĕ иртет. Чӑваш Енри мĕн пур вĕренӳ учрежденийĕнче паттӑр ентешĕмере халалланӑ ятарлӑ кĕтессем йĕркелеççĕ, ачасен ӳкерчĕкĕсен «Çын тата космос»» конкурсĕсем, тĕпчев ĕçĕсен конкурсĕсем, «Паттӑрлӑх урокĕсем» иртĕç. Унсӑр пуçне Чаваш Енре А. Николаев портречĕсемпе плакачĕсене хатĕрленĕ те ĕнтĕ.

Космонавтӑн çывӑх тӑванĕ Николай Петрович Николаев пĕлтернĕ тӑрӑх, авӑнӑн 5-мĕшĕнче Шуршӑл çийĕн уяв салючĕ çĕкленмелле. Вӑл çавӑн пекех А. Николаев вилнĕренпе çулталӑк çитнĕ тĕле космонавт тӑванĕсем аса илӳсен кĕнекине кӑларма хатĕрленни çинчен пĕлтернĕ, çав кĕнеке халиччен официаллӑ кӑларӑмсене кĕмен пĕчĕк калавсенчен, çырусенчен тӑрĕ. Йĕркелӳ комитечĕн членĕсем республика правительстви ячĕпе çав кӑларӑма хатĕрлемешкĕн пулӑшма хатĕрри çинчен каланӑ.

Ларура паттӑр ентешĕмĕр сӑнарне яланлӑхах асра хӑвармалли мероприятисен планĕ кирли пирки те сӑмах пуçарнӑ. Çулталӑк вĕçленнĕ тĕле космонавта пытарнӑ çĕрте, Шуршӑл ялĕнче, часавай строительствине вĕçлесшĕн. Щупашкар хулин администрацийĕн пуçлӑхĕн пĕрремĕш çумĕ Крета Валицкая Андриян Николаев ятне Чӑваш Енĕн ытти 80 паттӑрĕн ячĕсемпе пĕрле Паттӑрсен аллейин хӑми çине кĕртессине палӑртнӑ, унӑн «Çĕнтерӳ» асӑну паркĕнчи строительстви пуçланнӑ ĕнтĕ.

Юбилей ячĕпе тата А. Николаев ятне асра тытас тĕллевпе урамсене, шкулсене, учрежденисене унӑн ятне парассипе çыхӑннӑ сĕнӳсем ахаль граждансенчен, Раççейĕн ытти регионĕнчи йӑхташǎмӑрсенчен те килнĕ. Тĕслĕхрен, Сĕнтĕрвӑрринчи вӑрман техникумне хӑйсен паттӑр ентешĕн ятне парасшӑн. Андриян Григорьевич унта вĕреннĕ-çке. Йĕпреç районĕнчи Пучинке ялĕнче космонавтӑн çывӑх тӑванĕ пурӑнать, унти çамрӑк çемьесемпе предпринимательсем пурӑнакан çĕнĕ урама А. Николаева чысласа Çӑлтӑр урамĕ ят панӑ.

Ларура çавӑн пекех палӑк лартассипе, А. Николаев медалĕпе фондне туса хурассипе, сувенир продукцийĕ кӑларассипе çыхӑннǎ сĕнӳсем те пулнӑ.

